Likidazioko salmenta (besteak beste, merkealdi, saldo edo oparidun salmentekin batera) Txikizkako Merkataritzari buruzko urtarrilaren 15eko 7/1996 Legean eta Nafarroan Merkataritza arautzen duen uztailaren 12ko 17/2001 Foru Legean aurreikusitako salmenta sustatzeko jardueretako bat da.

Jarduera horiekin, txikizkako merkatariak baldintza onuragarriagoak aurkezten dizkio azken kontsumitzaileari, sustapenaren xede diren gauzak aurrekoaren aldean prezio murriztuan edo beste pizgarri batzuekin eros ditzan.

Oro har, salmenta horien aurretik edo horiekin batera, jendeari behar besteko informazioa eman behar zaio. Informazio horretan adierazi beharko dira zein produktu edo produktuak diren sustapenaren xede, salmenta baldintzak eta sustapenaren indarraldia.

Hala, salmenten sustapen edo publizitate zernahi molderen bitartez, kontsumitzaileari zenbait produkturen prezio aldeari buruzko mezu iradokitzaile bat helarazten bazaio, merkatariak produktu horietako bakoitzean ohiko prezioa jaso beharko du, gaiak egungo prezioaren aurretik zuena.

Ordainbideei dagokienez, merkatariak nahitaez eman behar dio kontsumitzaileari eragiketan onartzen diren ordainbideen berri, publizitate orokorraren bidez, establezimenduaren kanpoaldetik ikusteko moduan.

LIKIDAZIOKO SALMENTA

Likidazioko salmentak EZAUGARRI BERARIAZKOAK ditu:

-Ohiz kanpoko salmenta da, eta izakin jakin batzuk amaitzea du helburu. Ondorioz, ezin izanen dira likidazioan saldu establezimenduaren izakinetan sartzen ez diren produktuak, ezta merkatariak likidazioan bertan sartzeko erosi zituenak ere.

Kasu posibleak

-Likidazioko salmenta honako kasu hauetan egiten ahal da:

1. Epailearen edo administrazioaren erabakiz.

2. Merkatariaren ekimenez edo edozein negozio tituluren bidez eskuratzaileak hala eskatuta, honako egoera hauetakoren batean:

a) Saltokiaren jarduera partez edo guztiz amaitzea.

-Partez uzten bazaio, likidatu beharreko salgai mota adierazi beharko da.

-Enpresa bat zenbait merkataritza establezimenduren titularra bada, merkataritza jarduera guztiz edo partez bertan behera uztea denetan izan beharko da, saltoki bakarraren itxiera osoa edo partziala lokal aldaketatzat hartuko baita.


b) Merkataritza arloa aldatzea edo negozioaren orientazioa nabarmen aldatzea.

c) Lokala aldatzea edo aldi baterako ixtea eskatzen duten obra garrantzitsuak egitea.

d) Ezinbestekoa den beste edozein kasu, merkataritza jardueraren garapen normala eragozten duena.

-Aipatu behar da likidazioa egin ohi zen lokalean bertan edo lokaletan egingo dela, lokala berehala itxiko denean eta ezinbesteko kasuetan izan ezik.

-Likidazioko salmenten iragarkietan horren arrazoia adierazi beharko da.

Komunikatzeko beharra:

Foru Legeak jasotzen du aldez aurretik jakinarazi behar zaiola Garapen Ekonomikorako Departamentuari, salmenta benetan hasi baino 10 egun lehenago, gutxienez.

Jakinarazpen horrek honako hauek adieraziko ditu:

· Likidazioa egiteko arrazoia eta horren egiaztagiria.

Likidazioaren arrazoia merkataritza lokala ixtea eskatzen duten obra garrantzitsuak egitea bada, honako hauek aurkeztu beharko dira:

-Egin beharreko obrei buruzko memoria laburra, lokala ixteko aurreikusitako datak eta obrak egiteko lokala ixteko beharraren justifikazioa.

-Arkitektoak egindako obraren proiektuaren kopia, aurrekontuen kopia edo obrak egin direla egiaztatzen eta zehazten duen edozein dokumentu mota.

Likidazioaren arrazoia ezinbesteko kasua bada, egoera hori dagoela eta jarduera ekonomikoa normaltasunez garatzeko traba larria delaek egiaztatzen duten dokumentazioa aurkeztu beharko da.

· Aurreikusitako iraupena (merkatariak hilabeteko luzapena eskatu ahal izango du, arrazoia justifikatuta bada).
· Eskainitako salgaiak

Jakinarazpenaren kopia bat jendaurrean jarri beharko da.

Eskabidea erregistroan sartzen denetik hamabost egun igarotzen badira berariazko ebazpenik eman gabe, onartutzat joko da.

Iraupena

Urtebete, gehienez ere. Nolanahi ere, likidazioko salmenta lehenago amaitu beharko da, baldin eta hura eragin zuen arrazoia desagertzen bada edo likidazioaren xede diren produktuak benetan likidatzen badira.

Hurrengo hiru urteetan establezimendu berean ezin izanen da aurrekoaren antzeko beste likidazio bat egin, salbu eta likidazio berriaren kausa hauetako bat bada:

· Erabaki judiziala edo administratiboa bete behar izatea.
· Jarduera guztiz etetea.
· Ezinbesteko kasua izatea.

Ez-betetzeen ondorioak

“Likidazioko salmenta” iragarkiarekin edo izenarekin saltzea hura definitzen duten lege-ezaugarriak izan gabe arau-hauste larria da, uztailaren 12ko 17/2001 Foru Legean jaso bezala, eta 3.005,07 eurotik 15.025,31 eurora bitarteko isuna dakar.
